
Løgtingsmál nr. XX/2006: Uppskot til løgtingslóg um Sjúkrakassa Føroya
Uppskot 

til

løgtingslóg um Sjúkrakassa Føroya
§ 1. Henda lóg er givin út sambært § 2 í “Lov nr. 316 af 17. maj 1995 om sundhedsvæsenet på Færøerne”.

Kapittul 1

Lógarinnar endamál 

§ 2. Endamálið við hesi lóg er at tryggja øllum, sum búgva í Føroyum, viðgerð, um tey gerast sjúk. Lógin skal harumframt vera við til at fyribyrgja sjúkum og at tær spjaðast.

Stk. 2. Ein sjúkrakassi skal sambært hesi lóg umsita sjúkratryggingina. Hann tekur avgerðir um  tær veitingar, sum eru nevndar í kapitlunum 3 og 4. Tað verður bert goldið fyri og veitt ískoyti til kanningar og viðgerðir, sum fara fram í Føroyum. Sjúkrakassin skal skriva út sjúkratryggingarprógv til limirnar, sum sambært kapitli 2 kunnu velja millum A- og B-trygging.

Stk. 3. Sjúkrakassin verður roknaður sum felag, har limir sambært lóg hava tikið seg saman til við ávísum veitingum at tryggja hvørjum øðrum sínámillum hjálp við sjúku.

Kapittul 2

Rætturin til veitingar
§ 3. Einhvør, sum sambært fólkayvirlitinum er búsitandi í Føroyum, ella er mynstraður føroyskum skipi, skal frá 18. ári verða limur í sjúkrakassanum. Nærri reglur fyri innliman í sjúkrakassa verða ásettar í viðtøkunum fyri sjúkrakassan. Sjúkrakassalimir – og børn teirra undir 18 ár – hava frá innlimingardegnum rætt til veitingar sambært lógini, smb. tó stk. 2-6.

Stk. 2. Sjómenn, ið eru mynstraðir við føroyskum skipi, eru fevndir av lógini ímeðan teir eru í arbeiði. Eftir lokna tænastutíð, er sjómaðurin fevndur av lógini í 2 mánaðir, um hann er hýrusøkjandi og ikki er í nýggjum arbeiði, hóast hann er staddur í Danmark, Grønlandi ella útlandinum.

Stk. 3. Persónar, sum flyta til Føroya úr Danmark ella Grønlandi, hava rætt til veitingar sambært lógini frá tí degi, teir flyta til Føroya.

Stk. 4. Persónar, sum flyta til Føroya úr útlandinum, hava rætt til veitingar sambært lógini seks vikur aftaná, at teir flyta til Føroya, uttan so at altjóða sáttmálar staðfesta annað.

Stk. 5. Landsstýrismaðurin kann áseta reglur um, at ávísir persónsbólkar, sum flyta úr útlandinum til  Føroya, kunnu fáa rætt til veitingar sambært lógini, áðrenn seks vikur aftaná flytingina.

Stk. 6. Landsstýrismaðurin kann áseta reglur um, at persónar við bústaði í Danmark, Grønlandi ella uttanlands, og sum fyribils eru staddir í Føroyum, kunnu fáa rætt til veitingar sambært hesi lóg.

§ 4. Limir sjúkrakassans kunnu sjálvir gera av, um teir ynskja A-trygging ella B-trygging. Við veiting úr sjúkrakassaskipanini verður ongin munur gjørdur millum A- og B-tryggjað. Limir, ið ikki fráboða val av tryggingarhátti, verða at meta sum A-tryggjað.

Stk. 2. A-tryggjaðir limir hava rætt til ókeypis læknahjálp v.m. eftir reglunum í kapitli 3.

Stk. 3. B-tryggjaðir limir hava rætt til ískoyti frá sjúkrakassanum til læknahjálp v.m., svarandi til tær veitingar, sum A-tryggjað fáa eftir reglunum í kapitli 3.

Stk. 4. Um sambúgvandi foreldur hava sama tryggingarhátt, fevnir hesin eisini um børn teirra undir 18 ár, ið eru fevnd av trygging foreldranna. Um sambúgvandi foreldur hava hvør sín tryggingarhátt, skal tilskilast, hvønn tryggingarhátt børn teirra koma undir. Fær sjúkrakassin onga fráboðan um hetta, verða børnini at meta sum A-tryggjaðir limir, sambært stk. 1. Um foreldrini ikki sambúgva, hevur barnið tann sama tryggingarháttin sum tað av foreldrunum, barnið býr saman við.

Stk. 5. Í viðtøkunum fyri sjúkrakassan kunnu ásetast reglur, sum í serligum førum geva sjúkrakassanum møguleika at flyta limir frá B-limaskapi til A-limaskap. Í hvønn mun børn, ið hava fast uppihald uttanfyri heim teirra eru fevnd av einum tryggingarskifti, má framganga av hesum reglum.  

§ 5. Sjúkrakassin kann áseta nærri reglur um at skriva sjúkratryggingarprógv út til vaksin og børn. Prógvið kann nýtast sum skjalprógv fyri rættindunum sambært hesi lóg.

Stk. 2. Sjúkrakassin kann áseta nærri reglur um gjald fyri sjúkratryggingarprógv í teimum førum, har tryggjaði ynskir upplýsingar á próvnum broyttar, ella sjúkratryggingarprógvið er horvið ella oyðilagt.

Kapittul 3

Veitingar

§ 6.  Allir limir skulu fráboða sjúkrakassanum, hvønn kommunulækna teir ynskja at verða knýttir at. Tó kann sjúkrakassin áseta reglur um avmarkingar í loyvinum hjá A-tryggjaðum, at velja lækna.

Stk. 2. A-tryggjað hava rætt til ókeypis læknahjálp hjá kommunulækna, og eftir ávísing frá kommunulækna,  hjá serlækna. Við viðgerð ella kanning, ið eftir ávísing frá kommunulækna er veitt av serlækna, innan hvørs serfrøði ikki finst nakar góðkendur sáttmáli við sjúkrakassan, veitir sjúkrakassin ískoyti til lutvísan fulnað av útreiðsluni. Nærri reglur fyri gjald og ískoyti, herímillum krav um læknaávísing, verða ásettar av sjúkrakassanum og góðkendar av landsstýrismanninum.

Stk. 3. B-tryggjað hava rætt til ískoyti til lutvísan fulnað av útreiðslum til læknahjálp, íroknað serlæknahjálp. Ískoytisupphæddin skal verða tann sama, sum tann ið sjúkrakassin skuldi havt goldið fyri tilsvarandi læknahjálp til ein A-tryggjaðan. Møguligar avmarkingar í talinum av vitjanum, viðtalum ella viðgerðum hjá A-tryggjaðum, eru somuleiðis galdandi við veitan av ískoyti til B-tryggjað.

Stk. 4. Sjúkrakassin kann rinda útreiðslur til neyðugan tolk í samband við læknahjálp. Nærri reglur verða ásettar av sjúkrakassanum og góðkendar av landsstýrismanninum.

§ 7. Læknahjálp í samband við barnsburð verður veitt eftir § 6.

§ 8. Sjúkrakassin kann áseta nærri reglur um, at sjúkrakassin eftir nærri treytum heilt ella lutvíst rindar fyri uppihald á hvíldarheimi, ið eins og reglurnar fyri gjald, skulu verða góðkendar av landsstýrismanninum.

§ 9. Limir sjúkrakassans fáa ískoyti til tanneftirlit og tannviðgerð eftir reglum, sum verða ásettar í  sáttmála ímillum sjúkrakassan og tannlæknarnar. Sjúkrakassin kann harafturat áseta reglur fyri at veita hækkað ískoyti til limir, ið regluliga ganga til tanneftirlit.

§ 10. Sjúkrakassin kann harafturat áseta reglur um ískoyti til viðgerð hjá:

· sálarfrøðingi,
· fótterapeuti,
· kiropraktori,
· fysioterapeuti. Ískoytið eftir hesi lóg verður tó ikki veitt til fysiurgiska viðgerð á sjúkrahúsum ella á viðgerðarstovum, sum hava sáttmála við sjúkrahúsverkið.

Stk. 2. Umframt hetta kann sjúkrakassin, eftir avtalu við landsstýrismannin, áseta reglur um, at ískoytið eisini verður veitt til aðra viðgerð, sum verður gjørd eftir ávísing frá lækna.

Stk. 3. Sjúkrakassin kann áseta reglur um, at ískoytið verður veitt til limir og børn teirra til rindan av brillum, minni bandagum og øðrum hjálpartólum.

§ 11. Sjúkrakassans gjald fyri og ískoyti til kanningar og viðgerðir, sum eru fevndar av §§ 6-10, stk. 1 og 2 og ískoyti til hjálpartól, sum er fevnt av § 10, stk. 3 verður ásett av sjúkrakassanum eftir sáttmála, sum er góðkendur av landsstýrismanninum.

§ 12. Reglur fyri sjúkrakassans ískoyti til heilivág – og endurgjald úr landskassanum fyri hesar útreiðslur – er ásett í løgtingslóg nr. 115 frá 20. maj 1995 um sjúkrakassanna rindan av heilivági v.m.

§ 13. Við deyða skal sjúkrakassin veita jarðarferðarhjálp. Jarðarferðarhjálpin er 4.200,00 kr. Upphæddin verður regulerað hvønn 1. juli, um prístalið gevur 100,00 kr. meira enn við seinastu regulering.

Stk. 2. Við deyða hjá børnum limanna undir 18 ár, er jarðarferðarhjálpin 75 prosent av upphæddini, sum er nevnd í stk. 1.

Stk. 3. Um ein persónur doyr uttanfyri Føroyar, og jarðarferðin skal vera í Føroyum, skal sjúkrakassin, umframt jarðarferðarhjálp eftir stk. 1 og 2, veita eyka jarðarferðarhjálp. Hjálpin skal røkka til rímiligar útreiðslur, ið stava frá at persónurin doyði uttanfyri Føroyar. Um persónurin hevði egna ferðatrygging, rindar ferðatryggingin tó fyrst. Eyka jarðarferðarhjálpin kann í mesta lagi vera tvær ferðir ta upphædd, ið verður veitt eftir stk. 1 ella 2. 

Stk. 4. Sjúkrakassin kann áseta reglur um rindan av útreiðslum í sambandi við jarðarferð í heimlandinum, í tann mun limir við útlendskari bakgrund, ikki eru tryggjaðir sambært altjóða sáttmála. Hesar reglur skulu góðkennast av landsstýrismanninum.

Kapittul 4

Flutningur

§ 14. Sjúkrakassin veitir øllum, sum eru fevnd av § 3, stk. 1 endurgjald fyri flutning til og frá kommunulækna og – um veitingin er fevnd av sjúkrakassans ískoyti – serlækna, tá hetta verður mett neyðugt í samband við viðgerð og kanning.

Stk. 2. Um kommunulækni ella serlækni koma á heimavitjan hjá liminum, rindar sjúkrakassin fyri flutningsútreiðslur eftir galdandi sáttmála.

Stk. 3. Flutningur sambært stk. 1 skal gerast við tí eftir umstøðunum bíligasta, fullgóða flutningsfarinum. Endurgjald fyri ferðaútreiðslur verður bert veitt, um útreiðslurnar fara uppum eina minstaupphædd, sum er góðkend av landsstýrismanninum.

Kapittul 5

Fyrisiting

§ 15. Ein landsumfatandi sjúkrakassi skal taka sær av sjúkratryggingini í Føroyum. Sjúkrakassin skal eita Sjúkrakassi Føroya.

§ 16. Sjúkrakassalimirnir velja eina umboðsnevnd, sum verður vald fyri 4 ár ísenn. Allir sjúkrakassalimir, sum eru yvir aldursmarkið, ið er ásett í viðtøkunum fyri sjúkrakassan, hava valrætt. Umboðsnevndin verður vald innan nøkur landafrøðilig øki, ið eisini verða ásett í viðtøkunum. Umboðsnevndin skal verða samansett av 12 persónum, sum verða valdir av limum sjúkrakassans, umframt teir til eina og hvørja tíð sitandi stýrislimir. Nærri reglur fyri vali av umboðsnevnd skulu verða settar í viðtøkurnar fyri sjúkrakassan.

Stk. 2. Eftir ásettum reglum í viðtøkunum fyri sjúkrakassanum, velur umboðsnevndin formann og hinar 3 limirnar í stýrinum. Í viðtøkunum fyri sjúkrakassan skulu ásetast reglur, sum eitt nú við atkvøðutyngd, tryggja limunum rætt at velja hóskandi umboðan í stýrið hjá sjúkrakassanum.

Stk. 3. Limir í sjúkrakassanum, sum:

· eru í starvi í sjúkrakassanum,
· hoyra til eitt fak, hvørs útinnarar hava sáttmála við sjúkrakassan,
· eru fíggjarliga knýttir at sjúkrakassanum,
kunnu ikki veljast í umboðsnevndina ella stýrið.

§ 17. Stýrið setir leiðara til sjúkrakassan. Leiðarin hevur ábyrgdina av dagliga rakstrinum, herímillum:

· ráðgeving, upplýsing og vegleiðing til limir og útvegarar av heilsuveitingum,
· menning av heilsufakligum hagtølum, heilsupolitiskum og fyribyrgjandi málsetningum.

Leiðarin er skrivari í stýrinum.

Stk. 2. Viðtøkur fyri sjúkrakassan verða gjørdar og endurskoðaðar av dagligu leiðslu sjúkrakassans í samstarvi við stýrið. Viðtøkur og broytingar í viðtøkunum skulu, áðrenn tær fáa gildi, góðkennast av landsstýrismanninum.

§ 18.  Stýrið skal koma til sættis um sáttmálar við læknar, tannlæknar og onnur um treytir fyri veitan av tí hjálp, sjúkrakassin gevur sambært kapitli 3 og 4.

Stk. 2. Sáttmálar og broytingar í sáttmálum skulu fyri at hava gildi, góðkennast av landsstýrismanninum, áðrenn teir verða settir í gildi.

Stk. 3. Landsstýrismaðurin skal serliga ansa eftir, at tey í sáttmálanum ásettu gjøld eru í rímiligum samsvari við veitingarnar í gjørdu sáttmálunum.

§ 19. Trætur millum sjúkrakassan og læknar, tannlæknar og onnur um sáttmálaspurningar, kann av einum av pørtunum leggjast fyri ein gerðarrætt.

Stk. 2. Landsstýrismaðurin velur formann og næstformann fyri gerðarrættin, meðan sáttmálapartarnir velja hvør sínar tveir limir og tveir varalimir.

Stk. 3. Avgerðin hjá gerðarrættinum er endalig.

Stk. 4. Landsstýrismaðurin kann áseta nærri reglur um virksemið hjá gerðarrættinum.

§ 20. Í teimum førum, har ein sjúkrakassalimur kann gera krav um endurgjald fyri útreiðslur til sjúkrahjálp mótvegis øðrum enn sjúkrakassanum, skal persónurin boða sjúkrakassanum frá. Um sjúkrakassin eftir hetta áleggur liminum at leggja sakarmál ella á annan hátt at røkja áhugamál síni mótvegis endurgjaldsskylduga, hevur limurin somuleiðis skyldu til at fylgja ávísingini. Annars missir limurin rætt sín til endurgjald frá sjúkrakassanum og verður møguliga endurgjaldsskyldugur mótvegis sjúkrakassa-num, í mun til áður hildnar útreiðslur til sjúkrahjálp. Um so er, at sjúkrakassin hevur rindað útreiðslur til sjúkrahjálp til ein persón, ið fær endurgjald frá øðrum endurgjaldsskyldugum, hevur persónurin skyldu at afturrinda sjúkrakassanum upphæddina.

Kapittul 6

Fígging

§ 21. Sjúkrakassin skal áseta sama limagjald fyri allar limir. Upphæddin kann ikki fara uppum 3.000,00 kr. árliga. 

Stk. 2. Tað er ábyrgd sjúkrakassans, at limagjøldini saman við øðrum regluligum inntøkum og almennum ískoyti, tryggja nóg mikið av peningi til at røkja sjúkrakassans skyldur, herímillum eitt hóskandi gjaldføri til at rinda óvæntaðar útreiðslur.

Stk. 3. Somuleiðis er tað ábyrgd sjúkrakassans, at tann partur, sum umsitingarligu útreiðslurnar eru av teimum samlaðu útreiðslunum hjá sjúkrakassanum, minka aftaná at núverandi 11 sjálvstøðugir sjúkrakassar verða samanlagdir til ein landsumfatandi sjúkrakassa. Tí skal dagliga leiðslan í sjúkrakassanum í samstarvi við stýrið, gera eitt fleiriára uppskot yvir, hvussu umsitingarligu  útreiðslurnar kunnu skerjast. Eftir hetta bindur sjúkrakassin seg, við avtalu við landsstýrismannin, at røkka ætlanunum. Ætlanir sjúkrakassans verða ein partur í árligu frágreiðingini til landsstýrismannin, sambært § 27, stk. 1.

§ 22. Sjúkrakassin krevur inn limagjøldini, sambært § 21. Nærri reglur hesum viðvíkjandi kann stýrið áseta.

Stk. 2. Skuldi borið so á, at limur kemur í eftirstøðu, hevur Toll- og Skattstova Føroya møguleika til at heinta inn eftirstøðuna við at panta eftir reglunum um innheintan av skatti og avgjøldum, eins og  løn kann afturhaldast, sbrt. § 136 í løgtingslóg nr. 86 frá 1. septembur 1983 um lands- og kommunuskatt, sum seinast er broytt við løgtingslóg nr. 52 frá 16. mai 2006.

Stk. 3. Eftirgeving av eftirstøðu, sum sambært omanfyristandandi reglum, verða innheintaðar av Toll- & Skattstovu Føroya, kann eisini fara fram eftir reglunum í løgtingslóg nr. 86 frá 1. septembur 1983.

Stk. 4. Tað er skylda hjá kommununi, at rinda útreiðslurnar, um so er at gjaldseftirstøðan ikki kann krevjast inn. Landsstýrismaðurin kann áseta nærri reglur um hetta.

§ 23. Tey, sum flyta á ellis- og røktarheim, varðveita sín limaskap í sjúkrakassanum.

Stk. 2. Sjúkrakassin kann tó eftir áheitan steðga einum limaskapi í sjúkrakassanum og sleppa viðkomandi undan at gjalda limagjald í samband við drúgt uppihald á stovni, har tað á annan hátt er syrgt fyri sjúkraviðgerðini. Møguleikin fyri at børn kunnu fáa veiting úr sjúkrakassanum ávirkast ikki, um limaskapur verður steðgaður eftir hesi áseting.

§ 24. Landskassin rindar eftir uppskoti frá landsstýrismanninum ein part av sjúkrakassans útreiðslum við játtan á løgtingsins fíggjarlóg.

Stk. 2. Játtan landskassans til sjúkrakassan verður útroknað soleiðis:

1) 50,00 kr. fyri hvønn lim.
2) 25 prosent av skjalprógvaðu útreiðslum sjúkrakassans til heilsuveitingar. Endurrindan fyri útreiðslur til heilivág, verður tó útroknað eftir reglum ásettar í  § 12.

3) Harafturat 50 prosent av skjalprógvaðu útreiðslum sjúkrakassans til serlæknahjálp, um tað finst ein góðkendur sáttmáli sambært § 6.

4) 50 prosent av skjalprógvaðu útreiðslum sjúkrakassans til sjúkraflutning sambært § 14.

Stk. 3. Fyri at rinda sjúkrakassans útreiðslur av landskassans játtan, skal sjúkrakassin innan avtalaða tíðarfreist, senda landsstýrismanninum ein uppgerð yvir útreiðslurnar í farna ári, saman við fráboðan um talið av limum við ársenda.

Stk. 4. Játtan landskassans til sjúkrakassan verður útgoldin í gjøldum hvønn ársfjórðing í avvarðandi roknsskaparári ella í tíðarskeiðum eftir avtalu millum landsstýrismannin og sjúkrakassan.

Stk. 5. Um sáttmáli gongur út, áðrenn nýggjur sáttmáli er gjørdur, verða útreiðslur endurrindaðar sambært gamla sáttmálanum.

Kapittul 7

Kærurættur

§ 25. Avgerðir tiknar av sjúkrakassanum sambært hesi lóg, kunnu kærast til Kærunevndina í almannamálum innan 4 vikur eftir at kærarin hevur fingið boð um avgerðina.

Stk. 2. Kærunevndin kann síggja burtur frá kærufreistini, tá ið serlig viðurskifti gera seg galdandi.

Kapittul 8

Eftirlit

§ 26. Landsstýrismaðurin hevur eftirlit við sjúkrakassanum.

§ 27. Sjúkrakassin skal á hvørjum ári lata landsstýrismanninum grannskoðaðan roknskap og eina frágreiðing fyri farna árið. Roknskapurin skal verða góðkendur av umboðsnevndini. Harumframt skal samráðingarnevndin hjá sjúkrakassanum senda inn árliga frágreiðing yvir nevndararbeiðið.

Stk. 2. Landsstýrismaðurin ásetir tíðarfreist og aðrar leiðreglur fyri, nær roknskapur og frágreiðing skulu verða liðug og innkomin.

Stk. 3. Roknskaparárið er frá 1. januar til 31. desembur.

Stk. 4. Sjúkrakassin skal hava tveir grannskoðarar, har tann eini skal vera ríkisgóðkendur grannskoðari.

§ 28. Í sambandi við eftirlitið, kann landsstýrismaðurin útvega sær neyðugar upplýsingar um viðurskifti, sum verða mett at hava týdning fyri eftirlitið, frá kommunustýrum og heilsuverkinum, herundir sjúkrahúsjournalum.

§ 29. Um landsstýrismaðurin kemur fram á, at sjúkrakassin ikki lýkur 

· krøvini í lógini,
· krøvini í viðtøkunum fyri sjúkrakassan og aðrar ásetingar,
· roknskaparligu krøvini til virksemið hjá sjúkrakassanum,
ger landsstýrismaðurin sjúkrakassanum greitt, hvørji tiltøk mugu setast í verk. Um sjúkrakassin ikki rættar seg eftir hesum ávísingum, kann landsstýrismaðurin afturhalda ískoyti landskassans. Sama er galdandi, um sjúkrakassin annars ikki rættar seg eftir avgerðum, tiknar av landsstýrismanninum sambært hesi lóg. Um sjúkrakassin framvegis ikki rættar seg eftir boðunum, kann landsstýrismaðurin lata góðkenningina fella burtur.

Stk. 2. Um sjúkrakassin letur vera við at rætta seg eftir áløgdum skyldum, sum lógin ásetir, kann landsstýrismaðurin áleggja sjúkrakassanum dag- ella vikubøtur. Tær áløgdu bøturnar innheintast við panting og kunnu ikki bókast sum útreiðslur hjá sjúkrakassanum. Bøturnar ognast landskassanum.

Stk. 3. Stýrislimir, starvsfólk og onnur, sum í sjúkrakassanum útinna størv sambært hesi lóg, eru fevnd av tagnarskyldu sambært fyrisitingarlógini. Brot av hesum verður sektað við bót, uttan so at revsilógin ásetir harðari revsing.

§ 30. Um útreiðslan til A-tryggjaðan lim fyri ókeypis læknahjálp í einum roknskaparári fer útum samsvarandi útreiðslu í farna ári, kann landsstýrismaðurin átala hetta mótvegis sjúkrakassanum.

Stk. 2. Sjúkrakassin skal – eftir boðum frá landsstýrismanninum, sbr. stk. 1 – royna at fáa útreiðslurnar til ókeypis læknahjálp lækkaðar, soleiðis at tær í mesta lagi vera 15% meiri enn undanfarna ár. Annars hevur landsstýrismaðurin heimild at seta í verk brúkaragjald. Avgerð landstýrismansins um hetta skal vera til skjals innan 1. oktobur og hava virknað frá 1. januar árið eftir.

Stk. 3. Sjúkrakassin kann aftaná eitt ár, um hann metir at viðurskiftini eru broytt, mótvegis landsstýrismanninum taka upp spurningin um møguliga aftur at veita ókeypis læknahjálp til A-tryggjað.

Kapittul 9

Ymsar fyriskipanir

§ 31. Sjúkrakassin kann undir ongum umstøðum standa til svars fyri avleiðingum av møguligum skeivleikum í samband við heilsuveitingar, sum sjúkrakassin hevur rindað fyri ella veitt ískoyti til.

§ 32. Sjúkrakassans ogn skal, um sjúkrakassin heldur uppat, leggjast í ein grunn, hvørs inntøkur kunnu nýtast til at stuðla:

· sosialmedisinskum virksemi og heilsuvirksemi,
· tryggingarvirksemi á heilsuøkinum,
· stovnsetan av røktarheimum og líknandi,
· eftirløn og almannahjálp til starvsfólk, sum hava starvast við sjúkrakassan og teirra eftirsitandi.
Hetta er tó ikki galdandi fyri pening, sum sambært aðrar ásetingar ikki kunnu nýtast til hesi endamál, t.d. gávufæ. Eitt møguligt yvirskot aftaná at sjúkrakassin er avtikin, kann ongantíð býtast millum limirnar. Nærri reglur um nýtslu av sjúkrakassans ogn við avtøku, skulu setast í viðtøkurnar fyri sjúkrakassan.

Kapittul 10

Gildiskoma v.m.

§ 33. Henda lóg kemur í gildi 1. januar 2008. Samstundis fer úr gildi “Lov nr. 514 for Færøerne om den offentlige sygesikring jf. Sundhedsministeriets lovbekendtgørelse af 21. juli 1989 med senere ændringer”.

Stk. 2. Kunngerðir, sum landsstýrismaðurin hevur givið út, viðtøkur og aðrar reglur, sum eru ásettar av sjúkrakassanum, eru framvegis í gildi, til landsstýrismaðurin ella sjúkrakassin áseta nærri reglur við heimild í hesi lóg, uttan so at reglurnar eru í stríð við hesa lóg.

§ 34. Teir higartil 11 sjúkrakassarnir og Meginfelag Sjúkrakassa Føroya verða løgd saman til ein sjúkrakassa fyri alt landið, Sjúkrakassi Føroya, sambært § 2.

Stk. 2. Ogn, leysafæ, peningur frá tiltaksgrunnum, tøkur peningur og onnur virðir, her ímillum ogn og skuld frá teimum 11 sjúkrakassunum og Meginfelag Sjúkrakassa Føroya, flyta yvir til Sjúkrakassa Føroya.

Stk. 3. Innanfyri karmarnar í § 21, 3. stk. kann sjúkrakassin stovna skrivstovur.

§ 35. Við umboðsnevndarvalið í 2010 skal umboðsnevndin verða samansett av 12 limum, sambært § 16, stk. 1. Á valunum í 2008 og 2009 skal umboðsnevndin í eini tillagingartíð vera upp til 23 limir, svarandi til 1 lim úr hvørjum læknadømi og núverandi limir í umboðsráðnum fyri núverandi Meginfelag Sjúkrakassa Føroya.

Stk. 2. Fyri núverandi 11 sjúkrakassarnar verður 2007 seinasta roknskaparár. Innkomnar rokningar skulu við gildi frá 1. januar 2008 flytast til tann nýggja sjúkrakassan.

Kap. 1. Almennar viðmerkingar

Við samtyktini av lóg nr. 216 frá 17. mai 1995 um heilsuverkið í Føroyum, yvirtók landsstýrið ein týdningarmiklan part av lóggevandi og umsitingarliga myndugleikanum í heilsuverkinum. Við hesi rammulóg fekk landsstýrið heimild og skyldu til at samtykkja eina røð av løgtingslógum til at tillaga heilsuverkið, kommunu- og skúlalæknaskipan, sjúkrakassan v.m. Løgtingslógirnar fyri hini økini eru komnar uppá pláss, men enn fylgir sjúkrakassaøkið donsku lógkunngerðini “nr. 514 af 21. juli 1989 om den offentlige sygeforsikring”, tó við onkrum smærri broytingum, sum løgtingið seinni hevur samtykt. Sambært upprunaligu tíðarætlanini skuldu nevndu løgtingslógir samtykkjast árið eftir, at rammulógin varð samtykt. 
Táverandi landsstýrismaður setti longu í 1995 ein arbeiðsbólk, sum í frágreiðing sínari – ”Álit um Sjúkratrygging í Føroyum” – vísti á nakrar trupulleikar við verandi sjúkrakassaskipan. Arbeiðsbólkurin hevði eisini nøkur tilmælir um innihald í nýggjari sjúkrakassalóg. Nøkur av tilmælunum eru longu gjørd sum smáar broytingar í verandi sjúkrakassalóg. Mælt varð til at taka C-limaskapin av, og hækka aldursmarkið fyri sjálvstøðugum limaskapi frá 16 til 18 ár. Hesi bæði tilmælini komu í lógina, tá Løgtingið í 1997 samtykti nakrar smærri lógarbroytingar.

Onnur av tilmælunum hjá arbeiðsbólkinum eru tikin við í hesum uppskoti. Talan er um at hava fyribyrgjandi arbeiði við í sjúkrakassans virkisøki, og at taka av tær smáu eindirnar, sum eru í sjúkrakassaskipanini í dag og ístaðin at fara yvir til eina meira einfaldari og virkna skipan.

Grundleggjandi eru tveir vegir at ganga, um ætlanin er at fara til eina meira einfalda skipan. Mest víðgongt hevði verið at tikið av sjúkrakassaskipanina og lagt sjúkrakassagjaldið inn í landsskattin ístaðin, sum gjørt verður í hinum norðanlondunum. Hin mátin kundi verið at savna alt sjúkrakassavirksemið í ein landsumfatandi sjúkrakassa.

Sjúkrakassin er skipaður á eginrættarligum grundarlagi, við egnari demokratiskari skipan og er millumliður millum borgaran og tað almenna. Sostatt er tað ikki tað almenna einsamalt, sum tekur avgerð um, hvørjar heilsuveitingar skulu hava ískoyti. Hesar avgerðir verða tiknar í tøttum samanspæli millum tað almenna og sjúkrakassan. Hetta demokratiska virðið, ynskir landsstýrið at varðveita. Við sínámillum tryggingini skapar sjúkrakassin hjá hvørjum einstøkum borgara eitt meira beinleiðis samband millum hansara gjald og væntaðu veitingina, enn um sjúkrakassaútreiðslurnar verða lagdar inn í tann vanliga og harvið hækkaða skattin. Hetta er eisini ein av orsøkunum til, at landsstýrið ikki mælir til, at avtaka sjúkrakassaskipanina nú.

Við tí í huga, mælir landsstýrið til heldur at velja síðstnevndu loysnina, nevniliga: At savna alt sjúkrakassavirksemið í ein landsumfatandi sjúkrakassa. Við samanleggingini, av 11 verandi sjúkrakassum til ein sjúkrakassa, miðar fyriliggjandi lógaruppskot eftir, at ein partur av orkuni, sum higartil hevur verið bundin í umsiting, nú verður frígivin til aðrar uppgávur. Elektroniskar gjaldstænastur og peningaflytingar hava við tíðini gjørt, at tørvurin hjá limunum at koma í beinleiðis samband við sjúkrakassan, ikki er so stórur longur. Landsstýrið metir tí, at tað sum fyrr talaði fyri, at neyðugt var við fleiri staðbundnum skrivstovum, ikki hevur gildið longur. Á sama hátt er ringt at ímynda sær endamálið við, at sjúkrakassaskipanin er deild upp í sjálvstøðugar, staðbundnar sjúkrakassar. Tí heldur landsstýrið nú, at tíðin er komin at gagnnýta frígivnu orkuna, sum kemur við samanleggingini. Frígivna orkan skal í staðin nýtast til at betra um tænastuna til einstaka borgaran og vera við til at fremja fyribyrgjandi heilsuarbeiði.

Harafturat skal tilskilast eftirfylgjandi broyting, undir vanligu viðmerkingunum:

Lógin sigur, at játtanarmyndugleikin liggur hjá Almanna- og heilsumálaráðnum sum nú er, meðan Almannastovan hevur ábyrgdina av eftirlitinum við rakstrinum hjá sjúkrakassanum. Hetta tvíbýti er ikki hóskandi. Í lógaruppskotinum mælir landsstýrið tí til, at bæði játtanar- og eftirlitsmyndugleikin verða á Almanna- og heilsumálaráðnum.

Fleiri smáar broytingar til núverandi lóg finnast undir serligum viðmerkingum í kapitli 3.

Ein møgulig broyting, sum landsstýrið aftaná drúgt kjak tó ikki tók við í hetta lógaruppskotið, var tann møguliga flytingin av innkrevjingarábyrgdini viðvíkjandi limagjaldinum frá sjúkrakassaskipanini til Toll- & Skattstovu Føroya. Serliga vóru tað útreiðslurnar til innkrevjing av limagjøldum, sum ikki verða goldin rættstundis, sum gjørdu sítt til, at hesin møguleikin varð umhugsaður.

Ein umlegging av arbeiðsgongdini, sum fyrst og fremst kemur av samanbinding í gjaldstænastum hjá peningastovnunum, hevur havt við sær, at sjúkrakassarnir ídag nýta munandi minni arbeiðsorku til hetta enn áður. Landsstýrið tók ikki hesa broytingina við og kemst tað lutvíst av tí jaliga við umleggingini og lutvíst av meginregluni omanfyri: Við at krevja limagjaldið til sjúkrakassan inn við skattinum, verður sjálvstøðugi sjúkrakassin niðurbrotin og harvið tað demokratiska virðið, sum landsstýrið ynskir at varðveita. Hartil kemur at borgarnir - óansæð um limagjaldið verður kravt inn í landskassan við skatti ella eins og ALS-gjaldið verður kravt inn sum sjálvstøðugt gjald – samanumtikið kenna ein sovorðnan innkrevjingarhátt, sum eina veruliga skattahækking.

Umhugsað hevur eisini verið, um reglurnar fyri ískoyti til heilivág – sum ásett í løgtingslóg nr. 115 frá 20. mai 1995 – skulu verða við í sjúkrakassalógini. Landsstýrið hevur tó hildið tað verið hóskandi at varðveitt reglurnar, sum eftir øllum at døma skulu endurskoðast oftari enn sjálv sjúkrakassalógin, í eini serstakari lóg. Undir viðmerkingunum til grein 12 sæst, at lógin viðvíkjandi ískoyti til heilivág, í hesum døgum verður endurskoðað. Endamálið er at gera eina lóg, har ískoyti til heilivág verður knýtt at samlaðu heilivágsútreiðslunum hjá hvørjum einstøkum limi.

Ummæli
Fyriliggjandi lógaruppskot hevur Almanna- og heilsumálaráðið gjørt í samráð við Meginfelag Sjúkrakassa Føroya. Almanna- og heilsumálaráðið helt, at tað var týdningarmikið at tryggja sær, at tær royndir og tey sjónarmið, sum verandi sjúkrakassar og stýrið teirra komu við, vórðu tikin við í arbeiðið. Umframt hetta hevur uppskotið verið til hoyringar hjá:

· Landsapotekaranum
· Almannastovuni

· Nærverkinum

· Fíggjarmálaráðnum

· Løgmansskrivstovuni

· Kommunusamskipan Føroya

· Kommunulæknafelagnum

· Serlæknafelagnum

· Fysioterapeutfelagnum

· Felagnum Føroyskir Sálarfrøðingar 

· Kiropraktorum

· Føroya Fiskimannafelag

· Sjúkrakassunum umvegis Meginfelag Sjúkrakassa Føroya

· Kærunevndini í almannamálum
Almanna- og heilsumálaráðið fekk hesar viðmerkingar í sambandi við hoyringina:

(Samandráttur av hoyringssvari kemur seinni)

Kap. 2. Avleiðingar av lógaruppskotinum
Fíggjarligar avleiðingar fyri land og kommunur
Mett verður ikki at lógaruppskotið í sjálvum sær, hevur eina meirútreiðslu fyri landskassan við sær. Roknast kann við, at umsitingarligu útreiðslurnar hjá sjúkrakassanum aftaná nøkur ár, verða minkandi, sí niðanfyri.

Umsitingarligar avleiðingar fyri land og kommunur
Hetta lógaruppskotið hevur við sær, at stýrið og umboðsráðini í teimum 11 sjúkrakassunum verða tikin av og í staðin verða eitt stýrið og eitt umboðsráð í nýggja landsumfatandi sjúkrakassanum. Saman við lógarinnar § 21, stk. 3, sum áleggur sjúkrakassanum at gera eina semju við landsstýrismannin um stigvíst at minka umsitingarligu útreiðslurnar nøkur ár fram, kann hetta føra til eina munadygga umsiting.
Starvsfólkini verða flutt til nýggja sjúkrakassan ella fara vegna aldur. Hvussu arbeiðið hjá starvsfólkunum verður skipað í framtíðini skal síggast í semjuni, sum gerast skal eftir § 21, stk. 3.

Avleiðingar fyri vinnuna
Mett verður ikki, at uppskotið fær avleiðingar fyri vinnuna

Avleiðingar fyri umhvørvið
Lógaruppskotið fær ongar umhvørvisligar avleiðingar fyri landið sum heild.

Avleiðingar fyri serstøk øki í landinum

Lógaruppskotið fær ongar serligar fíggjarligar, fyrisitingarligar ella umhvørvisligar avleiðingar fyri serlig landafrøðilig økir í landinum. Tó kann nevnast, at samanleggingin av staðbundnu sjúkrakassunum hevur við sær, at nakrar av skrivstovunum hjá sjúkrakassanum fella burtur. Harvið verður heldur ikki møguleiki hjá hvørjum einstøkum sjúkrakassalimi at venda sær fysiskt til sjúkrakassan á staðnum. Meginfelag Sjúkrakassa Føroya upplýsir, at limirnir ikki venda sær beinleiðis til sjúkrakassan á staðnum nú, í sama mun sum fyrr. Tað er meira vanligt at greiða síni viðurskifti á posthúsum, peningastovnum ella heimanífrá við telefon ella telduposti. Veruleikin er nokk tann, at fylgjurnar av at skrivstovurnar á teimum smáu støðunum verða niðurlagdar, eru sera lítlar.

Sosialar avleiðingar
Lógaruppskotið sjálvt hevur ongar broytingar í veitingunum til limir sjúkrakassans, við sær. Tó hevur samanleggingin við sær, at sjúkrakassagjaldið verður eins fyri alt landið. Hetta sær landsstýrið sum eitt jaligt samfelagsligt árin.

Millumtjóða sáttmálar

Lógaruppskotið hevur ongar serligar fíggjarligar, fyrisitingarligar ella umhvørvisligar avleiðingar við sær grundað á millumtjóða semjur á økinum.

Skyldur álagdar einstaklingum

Uppskotið verður ikki mett at áleggja einstaklingum nakrar skyldur.

Heimildir til annan landsstýrismann ella kommunur

Uppskotið flytir ikki heimild frá einum landsstýrismanni til annan, ella millum land og kommunur.

Talva avleiðingar

	
	Fyri landið/lands-
myndugleikar
	Fyri
kommunalar
myndugleikar
	Fyri
pláss/øki í
landinum
	Fyri
ávísar sam-
felagsbólkar/
felagsskapir
	Fyri
vinnuna

	Fíggjarligar/
búskaparligar avleiðingar
	Nei
	Nei
	Nei
	Nei
	Nei

	Umsitingarligar
avleiðingar
	Ja
	Nei
	Nei
	Nei


	Nei

	Umhvørvisligar
avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar
avleiðingar
	
	
	
	Nei
	


Kap. 3. Serligar viðmerkingar
Til § 1

Við lóg frá 17. mai 1995 hevur føroyska heimastýrið - við teimum avmarkingum sum eru tilskilaðar í hesi lógini, íroknað viðmerkingar – fingið heimild til at lóggeva fyri uppgávum innanfyri heilsuøkið, herímillum til at samtykkja eina føroyska sjúkratryggingarlóg.

Til § 2
Henda grein staðfestir endamálið í lógaruppskotinum, sum er: at tryggja øllum, ið hava bústað í Føroyum rætt til viðgerð, um tey gerast sjúk. Í mun til galdandi lóg, verður endamálið í lógini broytt til eisini at galda fyri fyribyrgjandi arbeiði. 

Í stk. 2 verður staðfest, at sjúkratryggingin í Føroyum, framvegis verður skipað í einari sjúkrakassaskipan. Sjúkrakassalimirnir velja framvegis at verða A- ella B-tryggjaðir. Sum nakað nýtt verður mælt til, at allir limir, bæði børn og vaksin fáa sjúkratryggingarprógv. Sjúkratryggingarprógvið ger tað lættari fyri borgaran at prógva mótvegis heilsustarvsfólki her heima og í útlondum, at tey eru limir í eini sjúkratryggingarskipan.

Í stk. 3 verður greitt frá, hvat ein sjúkrakassi er. Ein tílík frágreiðing finst í galdandi sjúkratryggingarlóg.

Til § 3
Greinin staðfestir, at einhvør, sum er búsettur í Føroyum, verður fevndur av lógini. Stykkini niðanfyri greina reglurnar við teirra avmarkingum:

Í stk. 1-2 verða reglurnar fyri sjófólk, sum eru mynstrað við føroyskum skipi, lýstar. Reglurnar, har sjófólk eru fevnd av lógini í 2 mánaðir, um tey eru hýrusøkjandi og ikki eru í nýggjum arbeiði, hóast bráðfeingis uppihald í hinum ríkinum ella í útlandinum, eru galdandi fyri bæði lógarinnar serrættindi (rindan av útreiðslum) og skyldum (gjald av limagjaldi).

Í stk. 3 verða reglurnar fyri persónar, sum flyta til Føroya úr Danmark ella Grønlandi, lýstar. Mótsett útlendingum hava teir rætt til veitingar eftir hesi lóg, frá tí degi teir flyta til Føroya.

Í stk. 4 verða reglurnar fyri persónar, sum flyta til Føroya úr útlondunum, lýstar. Fyri hesar er, eftir altjóða siðvenju, tann høvuðsregla galdandi, at teir fáa 6 vikur karantenu.
Føroyar verða meir og meir ein partur av altjóða samfelagnum. Hetta merkir, at alsamt fleiri  útlendingar koma til Føroya í arbeiðsørindum, bæði á sjógvi og landi, ella sum ferðafólk. Alsamt fleiri føroyingar fara eisini uttanlands í lestrarørindum, arbeiðsørindum ella sum ferðafólk.Við tí í huga fær landsstýrismaðurin heimild, við stk. 5 at áseta reglur, í førum har tað tykist rímiligt at sleppa ávísum persónsbólkum undan høvuðsregluni, sum er 6 vikurs karantena. Her kann talan verða um t.d. sendimenn ella onnur, sum  eru stødd her í umboðsørindum.
Í stk. 6 fær landsstýrismaðurin heimild til at áseta reglur, sum økja um rættin til heilsuveitingar fyri teir ríkisborgarar, sum búgva í øðrum landspørtum. Hetta gevur  møguleika, at áseta reglur, sum fyri ríkisborgarar gevur serlig rættindi afturat teimum, sum eru ásett í ”nordiske konvention om social sikring” og tí eru galdandi fyri allar norðurlendskar ríkisborgarar. Sovorðnar reglur kunnu t.d. hava týdning fyri føroyingar búsitandi í Danmark, og sum í samband við frítíð hava brúk fyri heilsuveiting í Føroyum.

Til § 4
Møguleikin fyri at velja millum A- og B-limaskap verður varðveittur í nýggju sjúkrakassaskipanini. Ein minniluti av sjúkrakassalimunum hava sum B-tryggjað ta fatan, at tey vilja gjalda eyka fyri at hava størri frælsi til at velja lækna. Landsstýrið sær onga grund til at taka ein viðurkendan valmøguleika av.

Tað er týdningarmikið at leggja dent á, at við veiting úr sjúkrakassanum verður ongin munur gjørdur millum A-tryggjað og B-tryggjað. Munurin, sum skilst av stk. 2 og 3, er tann, at A-tryggjað í fleiri førum hava rætt til ókeypis læknahjálp, meðan tað fyri B-tryggjað bert er talan um ískoyti.

Sambært stk. 2 hava persónar, ið hava valt at verða A-tryggjað, rætt til ókeypis læknahjálp, ískoyti til tannviðgerð og fysiurgiska viðgerð v.m. eftir reglunum í kapitli 3. Ein A-tryggjaður kann bert fara til serlækna eftir ávísing frá læknanum, hann sjálvur hevur valt. Ískoytið verður latið um serlæknin er fevndur av sáttmála við sjúkrakassan.

Sambært stk. 3 kann B-tryggjaður velja frítt, hvønn lækna hann fer til. Tann B-tryggjaði kann rinda eitt ávíst gjald fyri veitingarnar eftir hesi lóg. Gjaldið verður ásett av landsstýrismanninum.

Børn undir 18 ár halda fram at hoyra undir sama tryggingarbólk, sum foreldrini. Stk. 4 lýsir hvussu børnini verða tryggjað, um so er at foreldrini ikki eru limir í sama tryggingarbólki.

Sambært stk. 5 hevur sjúkrakassin, um hann metir, at tað í einstøkum føri er talan um, at B-tryggjað misnýta rættin til frítt at velja viðgerð uttan ávísing, við heimild í hesi grein møguleika til at flyta hesar limir, frá at verða B-tryggjaðir til at verða A-tryggjaðir. Nærri reglur hesum viðvíkjandi skulu ásetast í viðtøkunum fyri sjúkrakassan, her ímillum hvussu leingi ein sovorðin flyting skal varða, treytir við at flyta møgulig børn hjá limum v.m.

Til § 5
Við hesi grein verður skotið upp, at øll, sum eru fevnd av lógini, skulu fáa útvegað sjúkratryggingarprógv, eisini børnini hjá limununum.

Í galdandi sjúkrakassalóg eru ongar reglur um sjúkratryggingarprógv. Hetta viðførir tíðum trupulleikar fyri føroyingar, serstakliga tá ið teir eru staddir í útlandinum og ikki kunnu prógva, at teir eru fevndir av einari almennari sjúkratrygging.

Mett verður, at tað er neyðugt, at allir føroyingar fáa eitt sjúkratryggingarprógv, sum teir kunnu nýta sum skjalprógv fyri sínum rættindum, sambært hesi lóg.

Sjúkrakassin skal, sum tað framgongur av stk. 2, áseta nærri reglur fyri sjúkratryggingarprógvið. Herundir reglur um gjald fyri nýtt sjúkratryggingarprógv um nýggir upplýsingar ynskjast á próvnum, um prógvið er horvið ella oyðilagt. Mett verður, at tað er neyðugt við slíkari heimild, fyri at tryggja, at útreiðslurnar til sjúkutryggingarprógv ikki verða óneyðuga stórar.

Til § 6
Greinin ásetir reglur um rættin til ókeypis læknahjálp og serlæknahjálp til A-tryggjað og rættin til partvísan fulnað av útreiðslum til læknahjálp og serlæknahjálp til B-tryggjað.

Sambært stk. 4 verður hjálp til tolk veitt í sambandi við lækna- og serlæknahjálp, tá ið læknin í sambandi við eina viðtalu metir, at tað er neyðugt fyri viðgerðina av sjúklinginum at hava tolk.

Til § 7
Sum gjørt verður í lógini higartil verður dentur lagdur á, at veitingarnar til A- og B-tryggjað fylgja vanligu reglunum, sum eru lýstar í § 6.

Til § 8
Landsstýrismaðurin skal góðkenna reglurnar um rindan av uppihaldi á hvíldarheimi, t.d. Hvíldarheiminum Naina.

Til § 9
Sambært hesi grein hava sjúkrakassalimir rætt til ískoyti til tanneftirlit og tannviðgerð. Greinin er ikki broytt stórvegis í mun til galdandi lóg. Til ynskið um at styrkja fyribyrgingina, hevur sjúkrakassin, við hesi grein, møguleika at økja ískoytið til teir limir, sum ganga til regluligt tanneftirlit.

Til § 10 og 11
Fyri at gera lógina einfaldari, har møguleiki er fyri tí, verður í hesum lógargreinunum tikið samanum tær óbroyttu reglurnar, til hvørjar viðgerðahættir ískoyti verður veitt til.

Til § 12
Arbeitt verður við at endurskoða áðurnevndu lóg um ískoytið til heilivág. Ætlanin er at gera eina lóg, har ískoytið verður knýtt at heilivágsútreiðsluni hjá hvørjum einstøkum limi.

Til § 13
Greinin staðfestir rættin, sum er í núgaldandi lóg, rættin til jarðarferðarhjálp, her ímillum ískoytið til rindan av útreiðslum til at føra lík heim.

Nýggja ásetingin í stk. 4 skal tryggja útlendingum, sum hava búð í Føroyum og hava verið limir í sjúkrakassanum, rættin til ískoytið til jarðarferð í føðilandinum. Ásetingin kann hava serligan týdning fyri útlendskar ríkisborgarar, sum ikki eru fevndir av altjóða avtalum, her ímillum ”nordiske konvention om social sikring”. Meginfelag Sjúkrakassa Føroya metir, at sum nú er, kann talan verða um 1-2 tilburðir um árið.      

Til § 14
Jarðarmøður verða ikki longur nevndar, tí nú eru tær fevndar av “Kunngerð nr. 104 frá 22. juni 1995 um flutnings- og ferðaendurgjald til sjúklingar innan sjúkrahúsverkið í Føroyum. Somuleiðis verður allur flutningur av sjúklingum innan sjúkrahúsverkið reguleraður eftir hesi kunngerð. Tað er tí ikki sjúkratryggingin, ið skal rinda fyri flutning til og frá sjúkrahúsi, men sjúkrahúsverkið.

Um kommunulækni ella serlækni koma á heimavitjan hjá liminum, skal sjúkrakassin rinda læknanum endurgjald fyri flutning til og frá liminum.

Sum høvuðsregla, skulu tryggjað fyrst og fremst nýta almenn flutningsfør, sum bý- og bygdaleiðir og Strandfaraskip Landsins. Onnur flutningsfør, so sum hýruvognar, kunnu nýtast, um sjúklingurin ikki er førur fyri at nýta almenn flutningsfør ella um bíðitíðin er long til almennu flutningsførini. 

Um sjúklingurin nýtir egið flutningsfar, kann sjúklingurin bert fáa endurgjald fyri flutningsútreiðslur svarandi til tann rímiliga sømiligasta flutningsháttin. Um hýruvognur kann góðkennast sum rímiligasti sømiligasti flutningshátturin, verður ískoytið útroknað eftir vanligu reglum landsins fyri tænastumenn, viðvíkjandi endurrindan av flutningsútreiðslum.

Fyri at minka um umsitingarligu útreiðslurnar í sambandi við avgreiðslur, sum í krónum og oyrum ikki altíð er so nógv, gevur lógaruppskotið møguleika til, at áseta eina minstaupphædd fyri, nær flutningsútreiðslurnar ikki verða endurgoldnar.

Til § 15
Tað verður mælt til við lóg , at tað bert verður ein sjúkrakassi fyri alt landið, og hann skal eita Sjúkrakassi Føroya. Høvuðsendamálið við samanleggingini er at frígeva orku, sum í løtuni verður brúkt til umsiting. Ì staðin skal orkan nýtast til at veita eina betri tænastu til limirnar, samtíðis sum virkisøkið verður víðka til eisini at fevna um fyribyrging og heilsufremjandi tiltøk.

Til § 16
Við hesi grein varðveita limirnir framvegis rættin at velja umboðsráð, sum ovastu leiðslu felagsins.

Í nýggja umboðsráðnum fyri Sjúkrakassa Føroya verða 12 limir. Valið av umboðsráðnum verður ikki ásett í hesi lógini, men í viðtøkunum fyri sjúkrakassan. Valreglurnar skulu eitt nú við atkvøðutyngd tryggja, at býtið millum umboðsráðslimirnar verður landafrøðiligt. Í tillagingartíðini kunnu tað tó verða fleiri enn 12 limir í umboðsráðnum, sum nevnt í § 35.

Við stk. 2 fær umboðsráðið myndugleika til at tilnevna stýrið og formann fyri Sjúkrakassa Føroya. Skotið verður upp, at stýrið verður samansett av hægst 5 limum og í minsta lagi 3 limum, formaðurin íroknaður.

Sambært stk. 3 kunnu persónar, sum eru í starvi í sjúkrakassanum, sum hoyra til eitt fak, hvørs útinnarar hava sáttmála við sjúkrakassan, ella á annan hátt eru fíggjarliga knýttir at sjúkrakassanum, ikki veljast í sjúkrakassans umboðsráð ella stýrið.

Til § 17

Stýrið hevur myndugleika at seta umsitingarligu leiðslu sjúkrakassans. Samtíðis verður ásett við hesi ásetingini, hvørjar lógásettar uppgávur leiðarin á Sjúkrakassa Føroya skal hava afturat dagliga rakstrinum av sjúkrakassanum og møguligum skrivstovum. Hetta hevur við sær, at sjúkrakassin t.d. skal føra hagtøl og koma við uppskoti til menning av heilsupolitiskum málsetningum, herundir at fyribyrgja at sjúkur taka seg upp, og heilsufremjandi tiltøkum, møguliga í samstarvi  við onnur innanfyri heilsuverkið.

Til § 18

Stýrið hjá sjúkrakassanum, møguliga umboðandi eina samráðingarnevnd, sum verður tilnevnd av stýrinum, skal verða partur av sáttmálasamráðingum við heilsupersónar, hvørs veiting er fevnd av hesi lóg.

Sáttmálarnir eru bert galdandi, um landsstýrismaðurin góðkennir hesar. Í sambandi við góðkenning er tað serliga ábyrgd landsstýrismansins at tryggja, at tey í sáttmálanum ásettu gjøld eru í rímiligum samsvari við veitingarnar í gjørdu sáttmálunum.

Til § 19
Mett verður, at tað, eins og í galdandi lóg, er neyðugt at hava eina áseting í lógini um gerðarrætt, fyri at trætur um teir sáttmálar, sum sjúkrakassin hevur undirskrivað við læknar, tannlæknar og onnur heilsustarvsfólk fevnd av hesi lóg, kunnu verða loystar.

Til § 20
Sambært siðvenju verður endurgjald úr almennu tryggingarskipanini bert veitt í tann mun sjúkrakassalimurin ikki hevur krav uppá endurgjald fyri útreiðslur frá øðrum, t.d. tryggingarfelag har limurin er tryggjaður ella har tann, sum hevur elvt til møguligan skaða, er tryggjaður. 

Til § 21
Í hesi greinini verða krøvini til sjúkrakassans fíggjarstýring sett. Upphæddin á  limagjaldinum skal ásetast við lóg, tó hægst 3.000,00 krónur árliga fyri hvønn lim. Hetta eru rammurnar hjá sjúkrakassanum til at áseta limagjaldið, og tað er bert Løgtingið, sum kann broyta ella tillaga hesar rammur við lóg.

Við stk. 3 verður álagt sjúkrakassanum, sum nakað nýtt, at gera eina ætlan fyri umsitingarligu útreiðslurnar fleiri ár fram. Útreiðslurnar skulu skerjast. Í staðin fyri at lóggeva í smálutir um t.d. talið av skrivstovum, ynskir landsstýrið at binda sjúkrakassan til at minka um umsitingarligu útreiðslurnar, sum sammanleggingin av sjúkrakassanum átti at havt við sær, við avrikssáttmálum. Sjúkrakassin fær harvið rúmari ræsur at leggja arbeiðsætlanir, uttan at aðalendamálið hvørvur.

Til § 22
Sambært hesum uppskoti skal sjúkrakassin, sum áður, sjálvur krevja limagjaldið inn. Stýrið fær heimild til at áseta nærri reglur um hetta, um tørvur skuldi verið á tí.

Toll- og Skattstova Føroya hevur framvegis heimild til at panta ella afturhalda løn fyri væntandi gjald av limagjaldi til sjúkratryggingina.

Í førum har Toll- og Skattstova Føroya ikki hevur møguleika at krevja inn limagjald við panting og lønarafturhalding, verður tað framvegis álagt kommununi, har limurin býr, at bera eftirstøðuna vegna limin.

Til § 23
Mótsett núverandi lóg mælir lógaruppskotið til, at búsitandi á ellis-  og røktarheimum skulu vera limir í sjúkratryggingini. Hetta fyri at ongin skal kenna tað, sum um hann missir sín myndugleika, um so er at búsitandi á tílíkum heimum skulu lata sítt sjúkratryggingarprógv inn.

Sambært stk. 2 kann sjúkrakassin tó, eftir áheitan sleppa persónum, sum eru upptiknir á aðrar stovnar, undan limagjaldi, tá prógv eru fyri at tað verður syrgt fyri at viðkomandi fær heilsuviðgerð, tvs. at syrgt er fyri læknahjálp frá kommunulækna, og at uppihaldið verður longri enn 3 mánaðir. Aðrir stovnar kunnu vera stovnar fyri sálarliga menningartarnað, epileptikarar, óarbeiðsfør, taliveik, blind og sjónveik, deyv og hoyritarnað, og persónar sum eru á bústovnum og í fongsulsvarðhaldi. Persónar undir 18 ár á samdøgurstovnum fyri børn og ung, og persónar á vistarheimi kunnu koma undir hesa lóg.

Til § 24
Eins og í galdandi sjúkrakassalóg skal landskassin eftir hesi áseting fíggja ein part av útreiðslum sjúkrakassans yvir løgtingsins fíggjarlóg. Gjaldslykilin er lýstur í stk. 2. Treytirnar fyri landskassans fígging av ískoyti eru nærri lýstar í stk. 2-4.

Í teimum førum, har sáttmálin er uppsagdur og ongin nýggjur sáttmáli er gjørdur, verða takstir og reglur í gamla sáttmálanum nýtt, til endurrindan útreiðslum.

Til § 25
Avgerðir tiknar sambært hesi lóg kunnu kærast til Kærunevndina í almannamálum, innan fýra vikur aftaná, at kærarin hevur fingið fráboðan um avgerðina. Møguleikin at kæra er tann sami sum í núverandi lóg. Kærunevndin kann síggja burtur frá kærufreistini, um serlig grund er fyri hesum.  

Til § 26
Landsstýrismaðurin hevur eftirlit við sjúkratryggingarskipanini sambært hesi lóg og kann áseta nærri reglur um eftirlitið. Eftirlitið við sjúkrakassanum verður hervið flutt frá Almannastovuni til landsstýrið (Almanna- og heilsumálaráðið). Hetta fyri at sleppa undan tí óhóskandi sundurbýting, sum er í núverandi lóg: AHR er játtanar myndugleiki, men hevur ikki eftirlitsskylduna. Tað hevur verið ynski, at játtan og eftirlit liggja hjá einum og sama myndugleika.

Til § 27
Við atliti til eftirlitsskylduna fær landsstýrismaðurin heimild til at áseta tíðarfreistir og aðrar leiðreglur fyri gerð av roknskapi og ársfrágreiðing. Í ársfrágreiðingini skal verða ein fíggjastøða í mun til avrikssáttmálan, sum er gjørdur sbrt. § 21, stk. 3.

Til § 28 

Til nýtslu fyri landsstýrismansins eftirliti við sjúkrakassanum, kann landsstýrið útvega sær týðandi upplýsingar frá kommunalu myndugleikunum og, innanfyri karmarnar í “Lov om patienters retsstilling” frá heilsuverkinum, her ímillum sjúkrahúsum, viðgerðastovum, tannlæknum, viðgerandi læknum v.m.

Til § 29
Hetta er ein myndugleika avgerð, sum gevur landsstýrismanninum møguleika til at afturhalda almenna ískoytið til sjúkrakassan ella partar av tí, um so er at sjúkrakassin ikki yvirheldur galdandi ásetingar. Í síðsta enda kann landsstýrismaðurin lata góðkenningina fella burtur. Sæð út frá teim hækkandi almennu útreiðslunum á heilsuøkinum, heldur landsstýrið tað vera hóskandi at halda fram við hesum møguleika, so landsstýrismaðurin kann koma uppí millum, tá serstakar umstøður gera seg galdandi.

Sambært stk. 2 hevur landsstýrismaðurin  heimild til at áleggja sjúkrakassanum bøtur, um hann ikki heldur sínar skyldur, sum eru ásettar í hesi lóg. Væntast kann, at henda áseting verður nýtt sera sjáldan, um hon yvirhøvur verður nýtt.

Ásetingin í stk. 3 skal tryggja, at starvsett í sjúkrakassanum ella umboðsráðsvald halda tagnarskylduna um limanna heilsu ella aðrar viðkvæmar upplýsingar. Brot á hetta kann revsast við bót, um ikki harðari revsing er uppiborin eftir vanligari revsilóg ella í “Lov om patienters retsstilling”.

Til § 30
Ásetingin gevur landsstýrismanninum heimild at gera sjúkrakassan varan við ógvisligar hækkingar í útreiðslum til ókeypis læknahjálp. Harafturat fær landsstýrismaðurin heimild til – undir serligum umstøðum - at áseta brúkaragjald á ókeypis læknahjálp. Um so er, verður álagt sjúkrakassanum at minka um ískoytið við einum prosentparti, sum verður ásettur av landsstýrismanninum. Hesa upphædd kann læknin, eftir hetta, beinleiðis krevja inn frá sjúklinginum.

Til § 31
Við atliti til sjúkrakassans samskifti við limir um ítøkilig viðurskifti, hava vit hildið tað verið gagnligt at taka við eina grein, sum beinleiðis staðfestir, at sjúkrakassin ikki kann ábyrgdast fyri avleiðing av møguligum skeivleikum í sambandi við heilsuveitingar, sum sjúkrakassin hevur rindað ella hevur veitt ískoyti til.

Til § 32
Ásetingin nevnir nøkur mál, sum ognir sjúkrakassans kunnu nýtast til, um so er at komandi politiskur vilji er fyri avtøku av sjúkrakassanum. Eftir ynski frá Meginfelag Sjúkrakassa Føroya, er tryggingarvirksemið innanfyri heilsuøkið nú nevnt sum ein møguleiki.

Til § 33
Henda lóg verður sett í gildi 1. januar 2008. Hóast galdandi sjúkratryggingarlóg samtíðis fer úr gildi, hevur hetta ikki við sær, at galdandi kunngerðir ella aðrar reglur, gjørdar eftir hesi lóg fara úr gildi. Hesar reglur eru galdandi, til kunngerðir og reglur er gjørdar í staðin, sambært nýggju lógina.

Til § 34
Gildiskomuregla.

Við samanleggingini av sjúkrakassunum verður Meginfelag Sjúkrakassa Føroya samstundis avtikið. Hetta hevur við sær, at ognir, leysafæ, peningur úr eykagrunni og onnur virðir, her ímillum skuld og ogn hjá teimum 11 sjúkrakassunum og Meginfelag Sjúkrakassa Føroya verða flutt til Sjúkrakassa Føroya.

Starvsfólk og onnur, ið starvast við teir 11 sjúkrakassarnar og Meginfelag Sjúkrakassa Føroya, flyta til Sjúkrakassa Føroya í sambandi við samanleggingina.

Hvussu sjúkrakassin skipar skrivstovurnar er ábyrgd sjúkrakassans, men tað er hóskandi t.d. at býta sjúkrakassan í virkisøkir, t.e. ein skrivstova tekur sær læknaavrokningum, ein onnur tannlæknunum o.s.fr. Harvið er møguleiki fyri at fáa meira nágreiniligt innlit í ymsu vinnugreinarnar hjá heilsustarvsfólkunum.

Til § 35
Hóskandi er at hava eina tillagingartíð, har øll læknadømini eru umboðað í einum víðkaðum umboðsráði. Sostatt er ynskiligt, at meðan broyting í bygnaðinum fer fram, verða royndir og sjónarmið frá øllum núverandi sjúkrakassum tikin við í avgerðirnar, sum umboðsráðið tekur. Nærri reglur í tillagingarskeiðnum eru nevndar í sjálvari lógini. 

Hjáløgd skjøl:
Skjal 1:
Hoyringsskriv frá

Skjal 2:               
Almanna- og heilsumálaráðið, 19. desember 2006

Hans Pauli Strøm
landsstýrismaður

/  Poul Geert Hansen

